Kåseri til Gubbetrimfesten 06.03.2004

God kveld alle saman, og takk for sist hadde eg nær sagt, sjølv om det held på å bli nokre år sidan eg stod her sist!

Det er merkjeleg. Når dette flygebladet kjem inn i ”heimens lune hy”, denne forseggjorde innbydinga som proklamerer at no er det tid for bygdafest igjen, enten det no er gubbetrimmen eller dametrimmen som inviterer, då startar det ein tankeprosess- eit slags grubleri som eg ikkje er så oppteken av elles. Men det må tydelegvis vere viktige tankar likevel, sidan dei kjem att gong etter gong. Eg har prøvd å setje namn på desse problem-stillingane, sånn heilt uoffisielt og for meg sjølv, for liksom å kunne sortere og lagre dei på den personlege harddisken: 

Ho og han, går det ut på eitt?

Ja, sei det. Eller er ulikskapane like grunnleggande og uoverstigeleg som dei synest å vere mellom t.d. bokmål og nynorsk som diskusjonen tidvis går så høgt om? Kvifor skil vi for eksempel mellom dametrim og gubbetrim? Ville det ikkje vore langt koselegare å trimme i lag. Er det ikkje viktig at begge kjønna er representerte, og helst talmessig så likt som mogeleg, her som t.d. i politikken eller på arbeidsplassen?

Er det ikkje litt gammaldags og litt vel dydig at dei to kjønna absolutt må vere fråskilde ved slike aktivitetar som vi her snakkar om? Lat gå med at ein kanskje bør vere kvar for seg i dusjen. Men dusj og garderobe har vi jo to av. God gammaldags blygskap set nok ei grense her ein stad. Det er mange nok som har problem med å blotte sine meir eller mindre framtredande attributtar for andre sjølv om dei er av same kjønn. Men elles som i basseng og badstu skal vel helst badedrakta vere på uansett. Og tenk kor triveleg søgje ein kunna ha i badstua då.

Då kunne ein sleppe å spekulere på kvifor det heiter dametrim og gubbetrim. Ja, for dei nemningane står då vel ikkje heilt i forhold til kvarandre, eller kva? Gubbe gjev vel helst assosiasjonar til noko litt sedat og avblomstra og gjerne ein smule overvektig og framtungt. Ikkje så å forstå at uttrykket gjev så veldig feil karakteristikk av det klientellet som frekventerer gymsalen om torsdagskveldane, akkurat. . .

Men i rettferda sitt namn, kva bør då nemninga vere på den tilsvarande hokjønnsaktiviteten? For vi skal vel vere bra galante for å meine at dametrimmen er heilt dekkande for alle dei som troppar opp i gymsalen tysdagane. Vi har vel rett og slett ikkje noko godt norsk ord som dekkjer like bra det vi meinar her som det gubbetrimmen gjer. Dette kan vere eit eksempel på at norsk er eit noko ordfattig språk som av og til treng låneord frå andre språk for å uttrykkje eksakt kva vi meinar. Svenskane snakkar om gubbar ock gummor, men det kling ikkje heilt godt for oss. Det vert for likt og kan lett forvekslast. Nei, det enklaste ville nok vere å slå saman dei to trimgruppene.

Eller kan det tenkjast at vi er for ulike til alltid å skulle gå i hop, til å måtte dempe vår utagerande eigenart til fordel for samarbeid og sameksistens. Til, i alle situasjonar å skulle setje pris på- og ha respekt for kvarandre, ta omsyn til- og elske kvarandre?

Eg har av og til lurt på kvifor eg, ein utprega familiemann med ei kone eg er glad i og to (no vaksne) søner, set slik pris på t.d. ei veke på elgjakt i lag med berre karar. Då bur vi på ei hytte langt ute i øydemarka der vi steller oss sjølve, lagar herlege middagar med utsøkte vinar til, vaskar opp med glede og hengjer våte jaktkle, sokkar og skor til tørk der det måtte passe oss. Vi kosar oss glugg i hel i eit miljø der kvinnegnål og ungehyl er totalt fråverande, og bytt ut med glammet frå ivrige elgbikkjer og endelause jaktdiskusjonar oss mannfolk i mellom.

Eller nokre dagar på skreifiske i Lofoten saman med gutegjengen. I ein liten rullande sjark ute på Eggja i kamp mot elementa, i kuling frå nordvest, i snykov og sjøsprøyt, for å få tak i den edle og ettertrakta skreien. I ei koseleg rorbu på bryggekanten i Henningsvær der vi kokar oss real og ekte ”mølja” med lever og rogn, hovud og skreikjøt i ei herleg blanding. Der vi et så vi mest vert låke før vi tek oss opp ei bratt og knirkande tropp til buloftet der det ventar kvar si lune seng til utslitne og mette feskarkailla. 

Kona mi orkar ikkje tenkje tanken eingong, for ho vert sjøsjuk berre ho ser klipp frå båtlivet på video. Men vi stotrivst. Vel kan det blåse friskt utpå der, og vi kan ofte ha tids nok med å halde oss fast i rælinga når storbåra kjem. Har vi slite bort bruket og må til å finsikte med vårt aldrande syn for å knyte på ny svenskepilk, hender det nok at kvalmen kjem sigande. Har de prøvd å lese i bil for eksempel? Men som Bård’n brukar å seie: ”Pytt-pytt, det er no berre å hive framparten over rekkja og la det stå til, så kjem det seg med ein gong.

Burde vi ha dårleg samvit for å få oppleve slikt som dette her, for at vi tykkjer det er kjekt å vere på gutetur kjemisk fri for damer. Og ville damene ha hatt noko glede av å vere med på slike turar. Burde vi kanskje droppe slike turar nettopp av den grunn? Nei, då får vi heller, utan altfor sure miner, finne oss i å vere grasenkjemenn av og til og passe hus og gard så ho får gjere noko som ho har lyst til. Gjerne noko som i alle fall eg kan styre mi begeistring for, som å gå på ”Byn” og gå i butikkar, sjå på kle og skor, handle litt eller berre sjå, gå på kafe og på utstillingar, kino og teater. Skjønt det siste kunne eg godt tenkje meg å vere med på.

De skjønar sikkert kvar eg vil hen. Vi er ulike, både i sinn og i skinn. Det er vel nettopp denne ulikskapen som gjer at mange ser verdien av at begge kjønn er representerte i ulike samanhengar. Det er viktig at ulike måtar å tenkje på, ulike verdigrunnlag er representerte der avgjerder vert tekne og framtidskursen vert staka ut. Så får vi heller bite i det sure eplet vi som av og til føler oss forbigått av folk som, etter vår meining, har mindre av både røynsle og andre kvalifikasjonar enn det vi har.

Eg høyrde forresten på radioen for litt sidan, på ”Kveldsopent” trur eg det var (for eg har ein slik hørselsvern-sak med radio i som eg går med i fjøsen), ein biologiprofessor påstå at disse typiske kjønnsforskjelane held på å forsvinne. Forskarane har nemleg funne ut at det mannlege Y-kromosomet har skrumpa inn jamnt og trutt dei siste 300 millionar åra. Så kvar skal det ende?

Eg fann det rettast å repetere, om ikkje akkurat barnelærdomen, så i alle fall ungdomslærdomen om den genetiske forskjelen på ho og han. Alle skapningar har som kjent eit visst tal kromosompar i cellekjærnene sine der gena (arveanlegga) ligg opplina som perler på snor. Eitt av desse kromosompara, kjønnskromosoma, avgjer m.a. kva kjønn individet skal ha. Hos pattedyr (og altså mennesket) har ho to like kromosom som kallast XX. Han derimot har to ulike kromosom, nemleg eitt X og eit Y. På Y-kromosomet ligg m.a. dei gena som styrer utviklinga av dei mannlege genitaliane og eigenskapane. 

Opprinneleg var det om lag 1500 genar på kvart av begge desse kromosomtypane, men no har dei funne ut at det berre er fattige 78 igjen på Y-kromosomet. Nifst og ubegripeleg, ikkje sant? ”Meg fattes intet”, som han sa han landsens utflyttaren som misste kona si og tykte det var ufatteleg. Gena på dei to X-kromosoma er like, og kan til ei viss grad kompensere/erstatte kvarandre om skadar og feil oppstår. Den muligheten har ein altså ikkje med gena på Y.

Det vil heldigvis ta fleire millionar år før Y-kromosomet er heilt borte, men lenge før den tid vil det ha misst så mykje vitalitet og genetisk informasjon at fruktbarheten vil ha gått dramatisk ned, og kanskje vere heilt øydelagt. Og vi som har problem nok som det er! Forskarane er, heldigvis får vi vel seie, ueinige om kor lang tid denne prosessen vil ta. Forfattaren av boka ”Adams skjebne”; Brian Sykes, meinar mannen vil vere utradert om 100.000 – 200.000 år. Biologiprofessor ved universitetet; Dag O. Hessen er noko meir optimistisk. Det vil nok ta lenger tid, men at menneskehannen er truga på lang sikt, er han einig i.

Så problemet med segregert dame- og gubbetrim vil kanskje løyse seg av seg sjølv? Namnespørsmålet likeeins. Men likar vi tanken, og kva skal trimmen heite då? Og ikkje blir det nøvendig å krangle om kor vidt jentene skal få hoppe skiflyging heller. Skal verda’s største bakkar brukast, så må  jentene hoppe. At vi gubbane har dårleg tru på denne utviklinga seier seg vel sjølv. Men kva meinar damene? Akkurat dette med å halde populasjonen vedlike er neppe største problemet. Vitskapen vil i god tid ha funne nye og effektive måtar å formeire menneskeslekta på. Men kva med kosen?

Eg innrømmer å ha sett to damer kose med kvarandre på film. De veit, slike filmar som ingen ser på, men som går høgst å natt på TV 1000 og Kanal Digital, og som dei mest utspekulerte av oss greier å fjerne den særnorske sladden på. Som sagt, eg veit om det, men eg likar det ikkje, som han sa KrF-aren som vart mint om han som gjorde vatn om til vin i bryllaupet i Kanaan. Det blir liksom så saltlaust. Noko som manglar. Ganske vesentleg, etter mi oppfatning.

Nei, ikkje all utvikling er god utvikling. Det bør ein kunne hevde utan å bli skulda for å vere konservativ. Problematikken vart teken opp ,sånn litt på sida av saka, på eit møte i studieopplegget ”Målretta hjorteforvaltning” der vi m.a. drøfta avskytningsreglar og kjønns- og aldersfordeling i hjortebestanden. Den kvelden hadde vi gjesteforelesar frå Viltprosjektet i Sogn og Fjordane Skogeigarlag og Bondelag. Han vart dyktig imponert då argumenta gjekk høglytt om X- og Y-kromosom og nødvendigheita av å ta ekstra godt vare på hanndyra. Det var mest så han fekk prestasjonsangst, og han har fleire gonger spurt om vi er ferdige med den diskusjonen så han kan våge å kome att.

Så, karar, det er nok best at vi nyttar tida godt, den vi måtte ha att. For snart er vi nok ein saga blott - ikkje til lyst ein gong. Og damer, var dette eit tankekors, eller kan hende ”The Final Solution”? Likestilling vil neppe vere noko problem lenger slik vi kjenner det. Ikkje likeløn heller, eller fordeling av matlaging, vask og barnepass for den saks skuld. Men kosen, damer, kosen! Det er nok det vesle håpet vi karane lyt klamre oss til, eller hur?

Lukke til med festen vidare, og ta godt vare på kvarandre! Enno er ikkje alle Jomsvikingar døde. 

Takk for seiii!

